
ATODIAD 1 

Gweddïwn. 

Trown atat yn awr, O Arglwydd Iesu mewn rhyfeddod a diolchgarwch. Rhyfeddwn at 
dy ymgnawdoliad a’th fywyd  a rhyfeddwn mewn gostyngeiddrwydd mawr wrth dy 
droed dy groes wrth i ni gofio dy ddioddefiadau a’th farwolaeth. Rhyfeddwn fwy fwy 
am i Ti ddod o’r bedd yn fyw  a’th fod yn awr yn ein cofio ni, pob un ohonom yn dy 
gariad a’th ras. 

Arglwydd byw, cyflwynwn ein hunain o’r newydd i Ti ac wrth wneud hynny gofynwn i 
Ti gymryd pob rhan o’n bywyd – “Cymer Arglwydd f’einioes i, i’w chysegru oll i Ti.” yw 
ein gweddi. 

Rydym yn cydnabod, Arglwydd ein diffyg dealltwriaeth a’n penbleth wrth ystyried 
rhyfeddod dy atgyfodiad. Ond fe gredwn dy Air a thystiolaeth y gwragedd hynny fel 
Mair a gawsant dy weld wedi’r trydydd dydd a gair sicr dy Apostolion a roddodd eu 
bywydau i lawr i’th gyhoeddi di yn Arglwydd byw ac yn Waredwr yr holl fyd. Nertha 
ninnau i gredu ac i’th gyffesu rwan yn ein hoes ni sydd mor amheus o’r Dwyfol a’r 
Tragwyddol. Rho i ni olwg ar dy deyrnas dragwyddol, ar ein cartref Nefol ond yn 
bennaf oll, dyro i ni olwg ar dy wyneb di hun ac fel y bydd pan y cawn dy weld wyneb 
yn wyneb, heb ddrych na llen. 

O Arglwydd ein Duw edrychwn ymlaen at y dydd gogoneddus hwnnw ac am gael dy 
adnabod di yn llawn fel concwerwr angau a gorchfygwr y bedd. Rho i ni hyder 
gwirioneddol yn dy fuddugoliaeth, O Iesu da, fel y cawn nerth i dystio i’th ogoniant a 
nerth i gynnal ein gilydd mewn cariad. 

Gwyddost am y rhai sydd ar fin croesi’r Iorddonen ddofn, y rhai sydd yng Nglyn 
Cysgod Angau – rhai o’n hanwyliaid a’n cydnabod. Gwyddost am y rhai o’n plith sydd 
mewn gwaeledd ac sy’n bryderus am y dyfodol. Arglwydd byw, anfon dy Ysbryd i’w 
cysuro a’th Air i fod yn nerth iddynt. Bydd ynddynt trwy dy Ysbryd yn cadarnhau 
iddynt dy fuddugoliaeth a thyn ymaith bob ofn a phryder o’u calonnau os gweli’n dda. 

 

 

 



 
 

 
 

 

Cofiwn am y rhai sydd yn wynebu marwolaeth ar draws y byd hefyd mewn ardaloedd 
ple mae rhyfel a thrais, newyn a sychder. Erfyniwn am dywalltiad nerthol o’th Ysbryd 
Glan ac am y nerth i barhau yn ein gweddiau a’n gweithrediadau o blaid heddwch a 
chyfiawnder. Gweddiwn am dy faddeuant i’r ddynol-ryw yma yr ydym yn rhan ohoni 
ac am dy Farn i’n goleuo a’n sobri, i ddod a ni at droed y groes ac at ryfeddod 
anchwiliadwy dy atgyfodiad. 

Bendithia ni yn awr wrth i ni droi at dy Air a bydded i Ras ein Harglwydd Iesu Grist a 
Chariad Duw, a Chymdeithas yr Ysbryd Glan aros gyda ni.  

Amen. 

  



 
 

 
 

 

 
ATODIAD 2 

 
 
CWESTIYNAU I’W TRAFOD 
 

1. A oes gennym hawl i amau tystiolaeth disgyblion Iesu i’w atgyfodiad corfforol 
fel y mae’n cael ei ddisgrifio yn yr Efengylau? 
 

2. Ydi hi’n haws derbyn y syniad o atgyfodiad ysbrydol nag un corfforol ? 
 

3. Heb gredu yn yr atgyfodiad mae’r Beibl yn dweud mai ‘ofer yw ein ffydd – a’n 
bod yn ein pechod o hyd’. Mae hwn yn ddarlun tywyll, di-obaith – yn  lle cawn 
ni obaith os nad yn atgyfodiad Iesu? 
 

4. Credwn fod Crist wedi ei gyfodi yn ‘flaenffrwyth y rhai sydd wedi huno’ - beth 
fydd ein dyfodol ni yn yr atgyfodiad pan cawn ein cyfodi? 
 

5. A ydych yn edrych ymlaen at weld Iesu ‘fel y mae’? 
 

6. O’n hamgylch ym myd natur mae enghreifftiau o ‘adfywiad’ pob Gwanwyn – 
beth yw eich hoff ddarlun o atgyfodiad wrth ystyried adfywiad y greadigaeth? 

